
ᓇᒧᙵᐅᓇᓱᒃᑎᓪᓗᖓᑭᐊᖅ, [ᖃᖓᑭᐊᖅ] ᑕᕝᕙᙵᑦᑕᐃᓐᓇᖅ ᑕᓕᕋ 
ᐊᐅᓚᔾᔭᒃᑎᑕᐅᑳᓪᓚᒃᐳᖅ ᓯᕗᒧᑦ, ᑕᕝᕙᙵᑦᑕᐃᓐᓇᐅᓗᐊᒧᑦ ᐊᒡᒐᒃᑲᓘᓐᓃ 
ᐊᔭᑉᐸᒍᓐᓇᖅᓯᓚᐅᕐᓇᒋᑦ. ᑎᒍᕙᕋ ᐸᐅᑎ ᓄᓱᒃᑕᐅᑳᓪᓚᒃᑲᒪ, ᐃᓱᒻᒐᓗᐊᖅᐳᖓᓕ 
”ᑯᓱᒧᒃᑭᐊᕐᖓᐃᑦ ᓄᓱᒃᑕᐅᒐᔭᕋᒪ?“ 

ᓱᓇᐅᕝᕙᓕ, ᐅᓂᐊᖅᓯᓐᓂᕋᒪ ᐊᐃᕕᕐᒥᒃ, ᖃᓄᐊᓗᑭᐊᖅ ᓇᒃᑎᑦᑐᕕᓂᖅ ᐸᐅᑎᓐᓄᑦ.
ᐋᓐᓂᙱᕈᓘᔭᖅᑐᕕᓂᐅᔪᖓ. ᐊᐅᓚᔪᓐᓃᑐᐊᕐᒪᑦ, ᐃᑎᓂᖅᓴᕐᒧᐊᖅᖢᖓ ᓄᓱᒃᐸᕋ 
ᓴᓂᕋᒥᒍᑦ. ᐳᐃᓚᐅᑲᖢᓂ ᐊᓂᖅᓵᕐᓂᐊᕋᒥ, ᐃᔨᒥᑕ ᐃᒡᓗᐊ ᐅᕙᓐᓄᑦ ᑕᑯᓐᓇᖅᖢᓂ. 
ᐊᓂᖅᑎᕆᓂᐊᓗᖕᒥᒍᑦ, 
ᓱᐱᕕᒋᕚᖓ ᓂᒡᓕᓇᖅᑐᐊᓗᖕᒥᑦ ᐃᒫᓂᑦ ᓴᙱᔫᓗᐊᒧᑦ ᓲᕐᓗᓕ ᐃᒪᕐᔪᐊᑦᑎᓐᓄᑦ 
ᐅᓕᒃᑕᐅᓕᖅᑐᖓ. ᐸᐅᑎ ᓇᐅᑎᖕᓂᕈᓂ ᑎᒍᒥᐊᕋᓱᒍᓐᓇᕋᔭᕐᓂᙱᑕᕋ. 
ᑕᐃᒪᐃᓕᓚᐅᖏᖦᖤᑐᐊᖅᖢᓂᓗ. ᐊᐃᕕᖅ ᐊᕗᙵᕆᐊᖅᐳᖅ ᐅᔾᔨᑎᓕᖅᖢᖓᓗ 
ᒪᓴᑦᑎᐊᖅᑐᕕᓂᐅᔪᖓ. ᔩᑕᒃᑯᒃ ᐊᖓᔪᒌᒃ ᖁᑭᖅᓴᓕᕋᓗᐊᕐᒪᑎᒃ ᓴᒃᑯᐃᓚᐅᖏᑦᑐᖅ. 
ᑲᑉᐱᐊᓇᒻᒪᕆᓚᐅᖅᑐᖅ.
ᑕᐃᔅᓱᒪᓂ ᑕᕝᕙ ᓂᕆᐅᙱᓈᖅᑕᐅᓚᐅᖅᓯᕗᖓ. ᓴᔪᒍᓐᓃᕋᒪ, ᐊᖑᔭᓐᓂᑦ 
ᑲᒪᔪᓐᓇᖅᓯᓚᐅᖅᓯᒪᔪᖓ....ᐊᑭᓕᖅᑕᐅᔫᔮᓚᐅᖅᓯᒪᕗᒍᑦ ᓇᑦᑎᑯᓗᖕᒥᒃ 
ᐊᒃᓱᕈᕐᓂᑦᑎᓐᓄᑦ.
ᑕᐃᔅᓱᒪᓂᑐᖄᓗᒃ, ᐃᓅᓯᓴᖃᒃᑲᓐᓂᖅᑐᒃᓴᐅᒐᓗᐊᕐᓂᕋᒪ, ᐆᒪᒐᒪ ᓱᓕ ᒫᓐᓇᒧᑦ.

—ᒥᐊᓕᓴ ᑰᓂᓘᓯ, ᐸᓐᓂᖅᑑᖅ

ᒪᒃᑯᓱᖓᖅᖢᖓ , ᐊᐃᕝᕙᒐᓱᒋᐊᖃᑕᐅᓚᐅᖅᓯᒪᔪᖓ ᐱᖃᓐᓇᕆᔭᓐᓄᑦ. 
ᐊᖅᑯᓵᖅᓯᓪᓗᑕ ᐊᐃᕕᕐᓂᒃ. ᐊᖅᑲᓕᖅᑐᑦ ᑕᑯᖅᑲᐅᓗᑎᒍᑦ ᐳᐃᔅᓯᐊᕆᓕᖅᑕᕗᑦ. 
ᐅᑕᖅᑭᐅᔮᕐᔪᒃᑎᓪᓗᑕ, ᐃᒫᓄᑦ ᕿᕕᐊᖅᖢᖓ ᑕᑯᕗᖓ ᑐᕌᖅᑐᒥᒃ ᐅᒥᐊᑎᓐᓄᑦ. 
ᐊᒡᕖᑲᐅᖅᑐᖅᖢᖓ, ᑎᑭᐅᑎᒐᒥᓗ, ᑑᒑᑐᐊᖏᒃ ᑕᑯᓪᓗᑎᒍᑦ - ᐅᒥᐊᑦᑎᓐᓂ 
ᐱᒋᐊᕐᓂᐅᓴᔪᖅ. ᐃᒫᓄᑦ ᑕᑯᒋᐊᖅᑲᐅᖏᒃᑯᒪ ᐱᒋᐊᕐᓂᐊᖅᑑᒐᓗᐊᖅ. 
ᐅᔾᔨᖅᓱᑦᑎᐊᖃᑦᑕᕆᐊᓕᐊᓘᔪᒍᑦ ᐊᐃᕖᑦ ᓇᔪᖅᑕᖏᓐᓃᒃᑯᑦᑕ ᐃᖅᓯᓇᖅᑐᐊᓘᔪᓇᕐᒪᑕ. 
ᐃᓄᒃᑎᒍᑦ ᐊᑐᖅᐸᒃᑐᖃᕗᑦ ᐅᓗᕆᐊᓇᖅᑐᒦᓚᐅᕐᓂᕈᑦᑕ, ᐃᓕᑦᑎᑲᐅᑎᒋᖃᑦᑕᖅᑐᒍᑦ. 
ᐊᑐᒃᑲᓐᓂᖃᑦᑕᓂᑦᑎᐊᖅᑐᒍᑦ ᐊᑦᑕᕐᓇᖅᑐᒧᐊᕈᑎᕕᓂᑦᑎᓐᓂ.

—ᓛᓴᓘᓯ ᐃᓲᓗᑕᖅ, ᐸᖕᓂᖅᑑᖅ

ᐊᐃᕖᑦ 450ᖏᓐᓃᑐᓂᒃ ᐅᒫᓖᑦ ᓯᒡᒍᖕᒥᒍᑦ. ᐅᒫᖏᑦ ᖃᐅᔨᔾᔪᑎᒋᓲᖏᑦ 
ᖃᓂᑦᑐᒦᑦᑐᖃᓕᕌᖓᑦ ᓂᕿᒃᓴᒥᓂᒃ 130 ᒦᑕᓪᓗᐊᓂᒃ ᐅᖓᓯᒃᓴᖅᑎᒡᒐᓗᐊᖅᐸᑕ 
ᐃᒫᓃᓪᓗᑎᒃ, ᑕᑯᓐᓇᕐᕕᒃᓴᐅᑦᑎᐊᖏᑐᒦᓐᓂᖅᐸᑕ. ᐊᐃᕖᑦ ᓇᓂᓯᔪᓐᓇᖃᑦᑕᖅᑐᑦ 
ᓂᕿᒃᓴᒥᓂᒃ ᐱᓗᐊᖅᑐᒥᒃ ᓂᕆᒡᒐᔪᒃᑕᒥᓂᒃ, ᐊᒻᒨᒪᔪᕐᓂᒃ,  ᐃᖅᑲᖓᓂᕐᒥᐅᕈᔪᖕᓂᒡᓗ. 
ᓂᕿᒃᓴᖅᓯᐊᖅᓯᒪᓕᕌᖓᑕ ᐅᒫᖕᒋᓐᓄᑦ ᖃᐅᔨᕙᒃᑭᕗᑦ ᖃᓄᐃᑦᑑᖕᒪᖔᑕᓗ ᖃᓄᕐᓗ 
ᐊᖏᑎᒋᖕᒪᖔᑕ ᐊᒻᒨᒪᔪᐃᑦ. ᐊᐃᕖᑦ ᑲᐅᖏᑦ ᐃᔾᔪᔪᐊᓘᖕᒪᑕ ᑭᓯᐊᓂ ᓯᒡᒍᖏᑦ 
ᐃᔾᔪᓂᖅᓴᒻᒪᕆᐊᓗᐃᑦ ᐃᖅᑲᖓᓃᑦᑐᖅᓯᐅᖃᑦᑕᕐᖕᓂᖏᓐᓄᑦ. 
ᓯᒍᖓᑕ ᓄᑭᖏᓐᓄᑦ ᐅᒫᖏᑦ ᐊᐅᓚᑎᑦᑐᓇᖅᐸᒃᐸᐃᑦ ᐊᑕᐅᑦᑎᒃᑯᐊᓗᒃ. 
ᐊᐃᕖᑦ ᐅᒫᖏᑦ ᐊᑕᐅᓯᐅᑦᑕᕐᓗᓂᓂᒋᑦ ᐊᐅᓚᑎᑦᑐᓐᓇᖅᑕᖏᑦ, ᐊᒻᒨᒪᔪᕐᓂᒡᓗ 
ᒪᒃᐱᖅᓯᔾᔪᑎᒋᔪᓐᓇᖅᖢᓂᒋᑦ ᓴᐅᓂᖃᙱᓈᕆᔾᔪᑎᒋᔪᓐᓇᖅᖢᓂᒋᓪᓗ. 

—ᔪᐊᑕᓐ ᕼᐋᑉᒪᓐ, ᐃᖃᓗᐃᑦ

10



ᐊᔾᔨᒌᖏᑦᑐᓂᒃ ᐊᑐᖅᑕᐅᔪᓐᓇᕐᓂᖃᖅᐳᑦ ᐊᐃᕖᑦ ᓂᕿᖕᒋᑦ ᑑᒑᖏᓪᓗ. 
ᑑᒑᖏᑦ  ᓴᓇᙳᐊᖅᑕᐅᕙᖢᑎᒡᓗ. ᓂᕿᖓ ᕿᒥᖁᑎᒃᓴᐅᔪᓐᓇᖅᖢᓂ 
ᐃᒍᓇᖅᓯᐊᖑᔪᓐᓇᕆᓪᓗᓂ ᓂᕿᒃᓴᐅᓗᓂ; ᒪᒪᖅᑐᐊᓗᒃ. ᐊᐃᕝᕙᒃᑕᐅᓵᖅᑑᑉ, ᓯᖅᑯᖏᒃ 
ᐆᔫᑎᓪᓗᒋᑦ ᒪᒪᖅᑐᐊᓗᐃᑦ.....
ᖁᕕᐊᑦᑕᑦᑎᐊᖃᑦᑕᖅᑐᑦ ᐃᓄᐃᑦ ᐸᔪᒑᖓᒃᑭᑦ ᐊᐃᕕᕐᒥᒃ ᕿᓂᖕᒪᖔᕐᒪᓗ 
ᐊᐱᕆᕙᒃᖢᑎᒃ. ᕿᓂᓂᕋᕌᖓᒪ, ᖁᕕᐊᑦᑕᑦᑎᐊᖃᑦᑕᖅᑐᑦ ᐃᒍᓇᖅᑐᓛᖅᑐᒋᓪᓗᑎᒃ. 
ᐊᑕᐅᓯᖅ ᐊᐃᕕᖅ ᐅᓄᖅᑐᐊᓗᖕᓄᑦ ᓂᕆᔭᐅᔪᓐᓇᖅᑐᖅ, ᐃᓄᖕᓄᑦ ᓄᓇᑦᑎᓐᓃᑦᑐᓄᑦ 
ᓂᕆᔭᐅᓲᑦ. 

—ᓛᓴᓘᓯ ᐃᓲᓗᑕᖅ, ᐸᖕᓂᖅᑑᖅ

ᐊᑖᑕᒐᓗ ᐊᖑᓇᓱᒋᐊᖅᓯᒪᓪᓗᓄᒃ ᐱᖃᓐᓇᕆᔭᑦᑎᓐᓄᐊᖅᖢᓄᒃ ᖃᓂᓴᕐᓂᑎᓐᓂᒃ, 
ᑕᑯᓚᐅᓯᒪᔪᒍᑦ ᐊᐃᕕᕐᒥᒃ ᐅᒃᐸᑎᖔᖓ ᓄᐃᓴᓪᓗᓂ ᓂᐊᖁᕆᙱᖔᖅᑕᖓ. 
ᐊᑖᑕᒪ ᐅᖃᐅᑎᓗᖅᓯᒪᒑᖓ ᐊᐃᕝᕙᒐᓱᖁᓇᓂᐅᒃ ᐃᖅᓯᓇᕐᒪᒡᒎᖅ. ᐃᖅᓯᓇᕐᓂᕐᒥᓂᒃ 
ᑕᐃᒪᓐᓇ ᑕᑯᒃᓴᑎᑎᖃᑦᑕᕐᒪᑕ ᐅᒃᐸᑎᖔᒥᓂᒃ ᓂᐊᖁᕐᒥᓂᐅᖕᒋᑦᑐᖅ. 
ᐊᐃᕝᕙᒐᓱᓚᐅᖏᑦᑎᐊᖅᑕᕗᑦ ᑕᐃᖕᓇ. ᖃᖏᔮᓂ ᐊᖑᓐᓱᑐᐃᓐᓇᓚᐅᖅᑐᒍᑦ. 
ᐊᑯᓂᐅᖏᑦᑐᖅ, ᐱᖃᓐᓇᕆᔭᕗᑦ ᑐᓵᓕᓚᐅᑐᑦ ᑲᓱᒃᑐᖅᑐᖃᖅᑰᔨᔪᒥᒃ ᐅᒥᐊᒥᓄᑦ. 
ᓱᓇᐅᕝᕙ ᐅᒥᐊᑉ ᖁᓗᑯᖓᓂᒃ ᐊᐃᕕᖅ ᓱᕋᑦᑎᕆᓕᖅᑐᕕᓂᖅ. ᖃᓄᐃᓚᐅᖏᑦᑐᑦ 
ᐊᖏᕐᕋᕈᓐᓇᓚᐅᖅᖢᑎᒡᓗ ᖃᓄᐃᓐᓇᑎᒃ. 

—ᓛᓴᓘᓯ ᐃᓲᓗᑕᖅ, ᐸᖕᓂᖅᑑᖅ

ᐊᖏᔪᐊᓗᐃᑦ ᑎᒡᒐᐃᑦ ᐊᐃᕖᑦ ᓛᐸᑐᐊᑉ ᐃᒪᖓᓐᓃᖃᑦᑕᖅᑐᑦ, ᑲᓇᑕᐅᓪᓗ ᐃᒪᖓᓐᓂ, 
ᐅᖁᒪᐃᓐᓂᖃᒐᔪᒃᖢᑎᒃ 1450 kgᓂᒃ. ᐊᖏᓂᖅᐹᕌᓗᒃ ᑎᒡᒐᖅ ᐅᖁᒥᓐᓂᖃᕋᔭᖅᑐᖅ 
1,900 kgᓂᒃ. ᐊᖏᔪᐊᓗᐃᑦ ᑕᒪᒃᑯᐊ
ᐊᖏᓂᖃᓕᕈᓐᓇᖅᑐᑦ 3.8 ᒦᑕᓂᒃ. ᐊᐃᕖᑦ ᐃᒪᖖᒐᓐᓃᑦᑐᑦ, ᐊᓛᔅᑲᒥᓗ ᐅᓛᓯᐊᓪᓗ 
ᐅᑭᐅᖅᑕᖅᑐᖓᓐᓂᑦ, ᐊᖏᓂᖅᓴᐅᒐᔪᒃᑐᑦ ᑲᓇᑕᒦᑦᑐᓂᑦ. ᐅᖁᒪᐃᓐᓂᖃᕈᓐᓇᒻᒪᕆᖕᒪᑕ 
2000 kgᓂᒃ.

—ᔪᐊᑕᓐ ᕼᐋᑉᒪᓐ, ᐃᖃᓗᐃᑦ



2016 ᖑᑎᓪᓗᒍ, ᐃᓚᐅᔪᓐᓇᓚᐅᖅᓯᒪᒐᒪ ᕿᑭᖅᑕᖓᓄᑦ, ᓄᓇᕘᒧᑦ 
ᐃᑲᔪᕆᐊᖅᖢᖓ ᑎᖕᒥᐊᓂᒃ ᖃᐅᔨᓴᖅᑐᓄᑦ. ᖃᐅᑕᒫᑦᑎᐊᐸᓗᒃ ᑕᑯᖃᑦᑕᓚᖅᑐᒍᑦ 
ᐊᐃᕕᕐᓂᒃ ᐃᒫᓃᑐᓂ ᐃᓐᓈᕉᑉ ᐊᑎᑎᐊᖓᓂ, ᖃᐅᔨᓴᕐᓂᑎᓐᓄᑦ 
ᖁᕕᐊᓇᕈᑎᕚᓪᓕᓚᐅᖅᑐᖅ. ᖁᕕᐊᓇᑎᐊᖃᑦᑕᓚᐅᖅᑐᕐᓂᓛᒃ ᐃᒫᓃᑦᑐᑦ 
ᑕᑯᓐᓇᖅᖢᒋᑦ ᑲᑎᙵᔪᐊᓘᓪᓗᑎᒃ. ᐊᔾᔨᖃᖅᑰᔨᕙᖕᓇᓂ ᖃᓂᒃᓴᒻᒪᕆᓕᕌᖓᑦᑕ. 
ᓄᖅᑲᖓᓂᑎᓐᓂ ᐱᓱᔪᓕᓚᐅᖅᓯᒪᔪᒍᑦ ᓇᐅᔭᖃᕐᕕᐊᓗᖕᓄᑦ ᐊᐃᕖᑦ ᐅᕐᓕᓂᖏᓐᓄᑦ. 
ᐊᐃᕖᑦ ᐅᕐᓕᓂᓂᓐᓅᕋᑦᑕ ᓇᓄᓕᕆᔨᑦᑕ ᔫ ᓇᑯᓛᑉ ᐃᓕᓐᓂᐊᖅᑎᑎᐊᓚᐅᖅᐹᑎᒍᑦ 
ᖃᓄᖅ ᑐᐸᐃᖏᓪᓗᑕ ᖁᖖᒋᐊᕈᓐᓇᕐᒪᖔᑦᑕ ᐊᐃᕕᕐᓂᒃ. ᐊᓱᐃᓛᒃ ᒪᓕᒃᖢᐃᒍᑦ 
ᐃᓂᒋᓂᐊᖅᑕᑦᑎᓐᓄᐊᓚᐅᖅᐳᒍᑦ ᖃᒡᓕᓪᓗᑕ. ᐊᑲᐅᓈᕈᑎᔪᒃᓴᐅᓚᐅᕐᓂᕐᒪᑦ ᐊᓄᕆᐅᑉ 
ᐃᖏᕐᕋᓂᖓ, ᑎᖕᒥᐊᓕᐊᓗᖕᓃᑦᑎᓐᓄᓪᓗᑭᐊᖅ, ᐊᓂᓂᐊᓗᖏᑦ ᐅᔾᔨᕆᓕᓚᐅᕋᒃᑭᑦ 
ᓱᓕ ᓇᐃᓚᕐᓇᒋᑦ ᑎᐱᖏᑦ!
ᑎᒡᒑᓗᖕᓂᒃ ᖃᓂᒃᓴᓚᐅᕋᑕ ᐊᖏᓈᖅᑖᓗᒋᓚᖅᑕᒃᑲ, ᑲᒪᐃᖅᑭᓚᐅᖅᑐᖓ  
ᑑᒑᕌᓗᖏᓪᓗᓂᓐᓂᒡᓗ ᐊᐅᓚᓂᐊᓗᖏᓐᓂᒡᓗ. ᑕᓕᖅᐱᓐᓄᑦ ᕿᕕᐊᕋᒪ 
ᑕᑯᓚᐅᖅᑐᖕ ᐊᐃᕕᐊᕋᕐᒥᒃ ᐊᓈᓇᒥᓄᑦ ᖃᓂᒃᓴᑦᑎᐊᖅᖢᓂ-ᑕᑯᔪᒪᓪᓗᐊᖅᑕᓐᓂᑦ! 
ᑲᒪᐅᖅᑲᓗᐊᕈᓐᓃᕋᒪ ᐊᓯᖏᓐᓂᒃ ᐅᔾᔨᕈᓱᒍᓐᓇᖅᓯᓚᐅᖅᑐᖓ. ᓂᕆᐅᖁᔭᐅᓚᐅᕋᒪ 
ᑎᐱᐊᓗᖏᓐᓂ ᐅᕐᓕᓃᑦ ᑭᓯᐊᓂᓕ ᖃᓄᐃᒋᓗᐊᓚᐅᙱᑕᒃᑲ ᓂᐱᐊᓗᖏᑕ 
ᓴᓂᕌᓂᑦ. ᓂᓪᓕᐊᔪᐊᓘᓪᓗᑎᒃ ᓂᐅᖅᐸᒃᖢᑎᒡᓗ-ᓂᓕᐊᓗᓕᖅᐸᒃᖢᑎᒡᓗ 
ᑐᓵᓚᐅᖅᓯᒪᓂᐊᖅᑐᒋᖏᑦᑎᐊᖅᑕᒃᑲᓖᓛᒃ! ᓂᓕᕐᕙᓗᐊᓗᓂᓐᓂᒡᓕ ᑐᓵᓚᕆᐊᒃᓴᖅ 
ᓂᕆᐅᓚᐅᖏᒃᑲᓗᐊᕋᒪ, ᑕᒪᓐᓇ ᐳᐃᒍᓚᐅᖅᓯᒪᓂᐊᙱᑕᕋ!

—ᑎᐋᓇ ᐴᒃ, ᕿᑭᖅᑕᓂᑦ

ᓄᑕᕋᐅᓚᐅᖅᓯᒪᕗᖓ ᐊᖓᔪᖅᑳᒃᑲᒃ ᐊᐅᓪᓚᐅᔾᔨᔨᐅᑎᓪᓗᐃᒃ ᐊᐅᓚᐅᔾᔨᖃᑦᑕᖅᖢᑕ 
ᖃᓪᓗᓈᓂᒃ ᐳᓚᕋᑎᓂᒃ....ᓴᓂᕋᔭᑉ ᐅᖓᑖᓄᑦ ᐊᐃᕝᕙᒐᓱᒋᐊᓚᖅᐳᒍᑦ. 
...ᕿᑭᖅᑕᑯᓗᖕᒧᐊᖅᖢᑕ ᑕᐃᔭᐅᔪᒧᑦ ᐊᐃᕕᕐᒧᑦ. ᒪᒪᖏᑦᑐᐊᓘᓪᓗᓂ 
ᖃᒡᓕᕙᓪᓕᐊᓪᓗᑕ ᐊᐃᕖᑦ ᐊᖅᑲᖅᐸᓪᓕᐊᓕᖅᖢᑎᒃ, 
ᐃᓄᑑᓐᓂᖏᖦᖢᑕ ᓱᓇᐅᕙ. ᓇᓄᕐᒥᒃ ᓯᕗᓂᑦᑎᐊᑦᑎᓐᓃᑦᑐᖃᕐᓂᖅᖢᓂ. ᓇᓄᖅ 
ᐊᐃᕕᕐᓄᐊᖅᖢᓂᓂᕆᔭᒃᓴᖅᓯᐅᓯᕗᖅ. ᐊᖑᓇᓱᒃᑏᓪᓗ ᓇᐅᒃᑭᐊᑲᑕᓕᖅᖢᑎᒃ 
ᐊᐃᕕᕐᓄᑦ. ᐊᐃᕕᑦ ᐳᐃᖕᒪᑕ ᐊᖏᔪᐊᓘᕗᑦ ᐃᔨᖏᓪᓗ ᐊᐅᐸᖅᖢᑎᒃ. 
ᑕᕝᕙᐅᕗᓂᓛᒃ, ᐊᑖᑕᐃᔭᐅᔪᒃᓴᐅᔪᕐᓗ -ᐊᓈᓇᒋᔭᐅᔪᒃᓴᐅᔪᕐᓗᑭᐊᖅ - ᐊᐃᕕᕋᕐᓗ 
ᕿᑎᐊᓃᖦᖢᓂ. ᓇᓄᖅ ᐊᐃᕕᐊᕋᕐᒥᒃ ᐱᒋᐊᕋᓗᐊᖅᐳᖅ ᑐᓄᑦᑎᐊᖓᓃᑐᖃᕐᓂᖅᖢᓂ 
ᐊᐃᕕᕐᒥᒃ. ᐊᐃᕕᕐᓗ ᓇᓄᕐᓗ ᐹᓕᖅᐴᒃ ᐊᐃᕕᕋᖅ ᐃᒫᓄᐊᑲᐅᖅᑐᖅᖢᓂ. ᓇᓄᕐᓗ 
ᐊᐃᕕᕐᓗ ᐹᕘᒃ. ᓇᓄᖅ ᓵᓚᐅᒐᒥ ᐱᓱᓯᕗᖅ [ᓯᑯᒃᑯ] ᓇᓄᖅ ᓴᐱᓕᕐᓂᖏᑦᑐᖅ. 
ᓇᓄᖅ ᐅᑎᖅᐳᖅ ᐊᐃᕕᕐᒧᑦ ᕿᓱᒃᓯᓪᓗᓂᓗ ᖁᖓᓯᖓᒍᑦ. ᐊᐅᓕᖅᖢᓂᓗ. 
ᐊᐃᕕᖅ ᓵᓚᐅᖏᓐᓇᒥ ᐃᒫᓄᑦ ᐊᖃᖅᐳᖅ ᐊᐃᕕᐊᕋᖅ ᐱᖃᑎᒋᓪᓗᓂᐅᒃ. 
ᓇᓄᖅ ᓴᐱᓕᙱᓚᖅ....ᑕᑯᒐᒥᓗ ᐱᒋᐊᓯᕗᖅ ᐊᑖᑕᒃᓴᒪ ᓇᐅᒃᑭᐊᖅᑲᐅᔭᖓᓂᒃ, 
ᑕᕝᕙᙵᑦᑕᐃᓐᓇᕐᓗ ᓇᓐᓄᒐᓱᓕᖅᐳᑦ ᐳᐃᒍᖅᖢᑎᒃ ᐊᐃᕝᕙᒐᓱᖅᑲᐅᔭᒥᓂᒃ! 
ᓄᖅᑲᖓᕗᖓᓕ ᑕᑯᓐᓇᖅᖢᖓ ᓱᔭᐅᕙᓪᓕᐊᔪᓂᒃ. ᑕᐅᑐᒃᑐᖓ, ᐃᓚᖑᑦ 
ᓇᓐᓄᒐᓱᒃᐳᑦ, ᐊᐃᕝᕙᒐᓱᒃᑐᓪᓘᑯᐊ ᐃᒫᓃᑐᒥᒃ.

—ᑰᕆᐋᓇ ᒪᓃᑦᑐᖅ, ᐃᒡᓗᓕᒃ

ᐊᐃᕝᕙᒡᓱᐊᖅᑎᑕᕿᓐᓇᕐᓂᐊᖅᑐᖅ ᐅᑭᐅᖅᑕᖅᑐᕐᒥᐅᑕᐅᒐᑦᑕ...
ᐃᓕᓐᓂᐊᖅᑎᑦᑎᖃᑦᑕᖅᑐᖓ ᐊᐃᕝᕙᒐᓱᐊᕐᓂᕐᒥᒃ, ᕿᖕᓂᒃᓴᓕᐅᕐᓂᕐᒥᒃ 
ᐊᖏᕐᕋᐅᔨᓂᕐᒧᑦ ᑎᑭᖦᖢᒍ.  ᐃᓕᓐᓂᐊᖅᑎᑦᑎᓂᕆᖃᑦᑕᖅᑕᕋ ᐱᔾᔪᑎᓕᒃ ᐃᓄᐃᑦ 
ᐱᖅᑯᓯᑐᖃᖓ ᐱᒻᒪᕆᐅᖕᒪᑦ, ᐱᓗᐊᖅᑐᒥᒃ ᓂᕿᓕᕆᓂᕐᒧᑦ.  ᐅᖃᐅᔾᔭᐅᖃᑦᑕᖅᓯᒪᔪᒍᑦ 
ᐊᖑᓐᓱᖁᔭᐅᓪᓗᑕ ᐱᔭᕆᐊᖃᖅᑕᑦᑕ ᐅᒐᑖᓅᖏᑦᑐᖅ, ᐱᔭᕆᐊᖃᖅᑕᑦᑎᓐᓂᒃ 
ᑭᓯᐊᓂ.  ᐃᒻᒪᑐᖃᒃᑲᓐᓂᕐᓕ ᐊᐃᕝᕙᒃᐸᓚᐅᖅᑐᒍᑦ ᐊᒥᓲᓂᖅᓴᕐᔪᐊᓂᒃ ᐅᓪᓗᒥᓂᑦ 
ᕿᒥᖅᑯᑎᒃᓴᓂᒋᐊᖃᖅᐸᓚᐅᕋᑦᑕ ᑕᐃᔅᓱᒪᓂ.  ᕿᒻᒥᖃᖏᓐᓂᖅᓴᐅᓕᕋᑦᑕᓕ ᐅᓪᓗᒥ 
ᐊᒥᓲᖏᓐᓂᖅᓴᓂᒃ ᐊᐃᕝᕙᒃᐸᓕᖅᑐᒍᑦ.  ᐅᖃᐅᔾᔭᐅᕙᓚᐅᖅᑐᒍᑦ ᐊᐃᕖᒡᒎᖅ 
ᖃᓂᒻᒪᖕᓇᖅᑐᖃᕈᓐᓇᖅᑐᑦ ᓂᕆᓗᒋᑦ ᑭᓯᐊᓂᓕ ᓂᕐᔪᑏᑦ ᐅᔾᔨᕆᑦᑎᐊᕋᓱᐊᕐᖢᒋᑦ 
ᐊᖑᓇᓱᒃᐸᒃᑕᕗᑦ ᖃᐅᔨᒪᓂᖅᓴᕆᓕᓲᕆᔭᕗᑦ ᖃᓄᐃᑦᑑᖕᒪᖔᑕ.  ᐊᐃᕖᓪᓕ ᐋᓂᐊᓖᑦ 
ᐊᐃᕕᐅᖃᑎᒥᖕᓂᑦ ᐊᕝᕗᑎᓯᒪᓂᖅᓴᐅᓲᖑᕗᑦ ᐱᖁᓐᓂᖕᒋᓐᓂᖅᓴᐅᔪᓇᕐᖢᑎᒃᓗ, 
ᓲᕐᓗ ᐃᖅᓯᓵᔭᓐᓂᖅᓴᐅᓪᓗᑎᒃ.  ᓂᐊᖁᒥᖕᓂᒍ ᒪᑭᑕᑎᑦᑎᖏᓐᓂᖅᓴᐅᓪᓗᑎᒃ 
ᐅᒃᐸᑎᖔᖕᒋᑦ ᖁᑦᑎᖕᓂᒃᓴᐅᖃᑦᑕᖅᑐᑦ. ᐊᑲᐅᓂᖅᓴᐅᒐᔭᙳᐊᖅᑑᒐᓗᐊᖅ ᑐᒑᕐᒥᓂᒃ 
ᓴᖅᑭᔮᖅᑎᑦᑎᖔᕐᓗᑎᒃ, ᑭᓯᐊᓂᓕ ᓴᖃᐃᔮᖅᑎᑦᑎᖃᑦᑕᖏᑦᑐᑦ. ᐃᖅᓯᓵᖁᑎᒃ ᐱᖅᑯᓯᖏᑦ 
ᐊᔾᔨᒌᖏᑑᔪᓐᓇᖅᐳᑦ, ᑕᐃᒪᐃᓂᖓᓄᑦ ᐅᔾᔨᖅᓱᑦᑎᐊᕆᐊᖃᖅᐳᒍᑦ ᖃᓂᒋᔭᖏᓐᓂ. 
ᐊᐃᕕᕐᒥᒃ ᓴᓪᓗᒥᒃ ᑕᑯᔭᕌᖓᒪ, ᐅᔾᔨᕆᓇᓱᑦᑎᐊᖃᑦᑕᖅᑕᒃᑲ ᖃᓂᒻᓱᒋᓪᓗᒋ.

—ᑕᐃᕕᑎ ᐃᕐᖓᐅᑦ, ᐃᒡᓗᓕᒃ

ᓯᑯ ᓇᖏᐊᕐᓇᕈᓐᓃᖅᑎᓪᓗᒍ ᐅᑭᐅᒃᑯᑦ, ᐊᐃᕝᕙᒐᓱᒋᐊᕆᐊᒃᓴᖅ ᖁᕕᐊᒋᔭᕋ. 
ᐊᐅᔭᒃᑯᑦ ᐊᐃᕝᕙᒐᓱᒋᐊᖃᑦᑕᕆᕗᒍᑦ, ᑕᐃᔅᓱᒪᓂ ᑕᕝᕙ ᕿᖕᓂᒐᒃᓴᖅᑖᖃᑦᑕᖅᐳᒍᑦ. 
ᔪᓚᐃ ᕿᑎᕈᔪᖓᓐ ᐱᐅᓛᖑᖃᑦᑕᓚᐅᖅᓯᒪᔪᖅ ᕿᓂᔭᕆᐊᖓ ᐊᐃᕕᕐᓂᒃ, ᑭᓯᐊᓂ 
ᐊᐅᔭᒃᑯᑦ ᐅᖅᑰᖃᑦᑕᖅᐸᓪᓕᐊᓕᖅᑎᓪᓗᒍ, ᑕᐅᓄᖓᐅᔨᓂᖅᓴᐅᖃᑦᑕᕆᐊᖃᓕᖅᑐᒍᑦ 
ᕿᖕᓂᓇᓱᒃᑕᑦᑎᓐᓂ.
ᑕᐃᔅᓱᒪᓂᐅᓚᐅᖅᑐᕐᓕ ᕿᒥᖅᑯᑎᓴᑐᐃᓐᓇᐅᕙᓚᐅᕋᓗᐊᖅᐳᑦ, ᓂᕆᔪᒪᕙᓕᕋᑎᒍᑦ 
ᐅᖅᓱᖓᓗᑦᑕᐅᖅ. ᖃᖓᑐᐃᓐᓇᖅ ᐊᐃᕝᕙᒐᓱᒋᐊᖓ ᐊᓕᐊᓇᐃᒋᔭᕗᑦ. 
ᖃᒡᓕᓕᖃᑦᑕᖅᑐᑦ ᓯᓈᓄᑦ ᒫᔾᔨᒥ. ᒥᑭᓐᓂᖅᓴᓂᖅ ᕿᑐᕐᖓᖃᖅᑐᖃᕐᓂᐊᕐᒥᔪᖅ, 
ᕿᑐᕐᖏᐅᕐᓂᐊᓕᕆᓪᓗᑎᒡᓗ. ᐊᖑᓇᓱᒋᐊᒃᓴᖅ ᖁᕕᐊᒋᑎᐊᖅᑕᕋ.

—ᑕᐃᕕᑎ ᐃᕐᖓᐅᑦ, ᐃᒡᓗᓕᒃ

ᐊᐃᕕᕐᒥᒃ ᐅᖏᕐᓚᒑᖓᑦᑕ ᕿᖕᓂᒃᓴᓕᐊᑦᑎᓐᓂᒃ ᐅᖏᕐᓛᒃ ᑕᑦᑕᑕᕆᐊᖃᖅᐳᖅ  
ᐅᖏᕐᓚᒃᓯᒪᓂᖓ ᓱᑲᖓᓗᒍᓗ. ᑕᐃᒻᒪᓐᓇ ᐃᒍᓇᑦᑎᐊᓲᖑᖕᒪᑕ, ᓱᕕᕐᓂᖃᕋᑎᒃ 
ᐃᒍᓇᑦᑎᐊᖏᔾᔪᑎᒃᓴᖓᓂᒃ. ᑕᐃᒻᒪᓐᓇᐅᑎᓪᓗᒍ ᐱᐅᔪᓐᓃᔭᖏᓂᖅᓴᐅᖕᒪᑕ 
ᐃᒍᓇᖅᓯᐊᖑᔪᑦ. ᐅᖏᕐᓛᒃ ᓱᑲᖓᑦᑎᐊᕐᓗᒍ ᑕᖅᑲᒧᖓᑐᖃᓪᓗ ᕿᖕᓂᓗᒋᑦ 
ᐃᒍᓇᒃᓴᑦᑎᐊᕙᐅᓲᑦ, ᓲᖃᐃᒻᒪ ᐱᑦᑎᐊᓕᓇᓱᒋᐊᖃᕐᒪᑕ ᐃᒍᓇᓕᐅᑦᑎᐊᕈᒪᓗᓂ.

ᐊᐃᕕᕐᒥᒃ ᒫᓂᒥᐅᑕᐅᔪᑎᒍᑦ ᒪᒪᖅᓴᖅᑐᑑᔮᖦᖢᑕ ᑭᓯᐊᓂ ᐃᓄᐃᑦ ᓄᓇᓖᑦ 
ᐊᓯᖏᓐᓂ ᑎᑭᓴᐃᔪᒪᕙᒃᑐᑦ ᐊᐃᕕᐅᑉ ᓂᖃᖓᓂᒃ.  ᒪᒪᖅᓴᕋᒥᒃᑕᐅᖅ ᐊᐃᕕᕐᒥᒃ 
ᓱᖃᐃᒻᒪ ᐃᓅᓪᓗᑕ ᓂᕿᑐᖅᑎᐅᒐᑦᑕ. ᐃᓛᑎᒍᑦ ᓂᐅᕕᕐᕕᖕᒥᐅᑕᕐᓂᒃ ᓂᕿᓂᒃ 
ᐊᕆᐅᑦᑎᓲᖑᒐᑦᑕ ᓂᕆᖃᑦᑕᓗᐊᖏᒃᑲᓗᐊᕐᖢᑎᒍ.

—ᑕᐃᕕᑎ ᐃᕐᖓᐅᑦ, ᐃᒡᓗᓕᖕᒥᐅᑕᖅᑉ

ᓂᕕᐊᖅᓵᖅᑕᖃᓚᐅᖅᓯᒪᕗᖅ ᐊᕐᕕᐊᓂ (ᕿᑭᖅᑕᖏᓐᓂ) ᐱᙳᐊᖃᓚᐅᖅᑐᕕᓂᕐᒥᒃ 
ᐊᐃᕕᐅᑉ ᓴᐅᓂᖏᓐᓂᒃ, ᐱᙳᐊᖅᖢᓂ [ᐊᐃᕕᖅ] ᐅᐃᙳᐊᕆᕙᐅᒃ. ᐊᓱᐃᓛᒡᓕ 
ᖃᔭᖅᑐᖅᑐᑦ ᐊᐃᕕᕐᓄᑦ ᐱᔭᐅᓇᓱᓕᖅᐳᑦ, ᑐᑭᓯᔪᓐᓇᕐᓇᑎᒡᓗ ᖃᓄᐃᒻᒪᑦ ᐊᐃᕖᑦ 
ᐅᑎᔭᒻᒪᖔᑕ. ᖃᐅᔨᔪᖃᖅᐳᖅ ᓄᓇᓕᖕᓂ ᓂᕕᐊᖅᓵᒥᒃ ᐱᙳᐊᖃᖅᑐᖃᖃᑦᑕᕐᓂᖅᖢᓐ 
ᐊᐃᕕᐅᑉ ᓴᐅᓂᖏᓐᓂᒃ, ᐅᐃᙳᐊᕆᓪᓗᓂᐅᒃ [ᐊᐃᕕᖅ]. ᐊᖑᑎᓄᓪᓕ ᑕᕝᕙ 
ᓂᕕᐊᖅᓵᖅ ᐃᒋᑕᐅᕗᖅ ᐃᒫᓄᑦ, ᐊᐃᕕᕐᓄᑦ, ᐊᐃᕕᕐᓗ ᓇᓂᓯᒐᒥ ᓄᓕᐊᒥᓂᒃ, 
ᐊᔪᙱᑕᒥᒍᑦ, ᑕᐃᒪᖓᓪᓕ ᐊᖑᑎᓂᒃ ᐊᖑᓇᓱᒃᑐᓂᒃ ᐱᓇᓱᖃᑦᑕᕈᓐᓃᓚᐅᕐᓂᖅᐳᖅ.

—ᐊᕿᒃᕼᐃᕕᒃ, ᐅᓂᒃᑳᖅᑐᐊᑐᖃᖅ ᓂᐱᓕᐅᖅᑕᐅᔪᕕᓂᖅ ᑭᕙᓪᓕᕐᒥ, 1920ᓂ

ᐊᐃᕖᑦ ᓂᕆᖃᑦᑕᖅᑐᑦ ᐊᒻᒨᒪᔪᕐᓂᒡᓗ ᓇᑦᑎᕐᓂᒡᓗ. ᐊᒻᒨᒪᔪᐃᑦ 
ᖁᐱᕆᔾᔭᐃᒃᑯᑎᒋᔪᓐᓇᖅᐸᐃᑦ ᓇᑦᑎᕐᓄᑦ ᖁᐱᕆᔭᒻᒪᑕ. ᓯᓈᓯᐅᕌᖓᑦᑕ, ᐊᐃᕕᓕᒃ 
ᖃᐅᔨᒪᖃᑦᑕᓚᐅᕋᓗᐊᕋᑦᑎᒍᑦ ᓇᑦᑎᖅᑕᖃᕐᓂᖓᓄᑦ ᒫᓐᓇᓕ ᐱᑕᖃᖅᐸᒍᓐᓃᕐᒪᑦ. 
ᐊᖑᓇᓱᒃᑎᐅᓗᑕ ᑕᒪᓐᓇ ᖃᐅᔨᒪᔭᕗᑦ.....
ᐊᐃᕖᑦᓂᐱᒃᑭᐊᓘᖕᒪᑕ; ᐃᒪᓐᓇ ᓂᓪᓕᐊᖃᑦᑕᖅᑐᑦ “ᐆᖅ ᐆᖅ ᐆᖅ“ 
ᐊᓂᖅᓵᖅᑐᖅᑐᐊᓘᕙᒃᖢᑎᒡᓗ, ᑕᐃᒪᓐᓇ ᓇᑦᑎᕐᓄᑦ ᑲᑉᐱᐊᒋᔭᐅᕙᒃᐳᑦ....ᐊᐃᕖᑦ ᓇᑦᑎᓲᑦ 
ᐃᕿᑦᑎᓪᓗᑎᒃ ᑐᓄᒥᓂᑦ. ᐊᖑᓇᓱᒃᑏᑦ ᐊᓯᐅᔨᖃᑦᑕᕐᓂᑰᕗᑦ ᓇᑦᑎᖅᑕᕋᓗᐊᒥᓂᒃ 
ᐊᐃᕕᕐᓄᑦ ᓂᕆᔭᐅᓐᓂᕌᖓᑕ.

—ᓛᓴᓘᓯ ᐃᓲᓗᑕᖅ, ᐸᖕᓂᖅᑑᖅ



[ᐅᓂᒃᑳᖅᑕᑐᖃᑦ ᐃᒪᐃᓕᖓᕗᖅ] ᓂᓪᓚᑐᐊᕐᔪᒃ ᐊᖑᑎᕋᓛᖑᐊᐅᖅᐳᖅ ᓂᓕᕋᔪᒃᖢᓂ. 
ᓯᑯᒦᑎᓪᓗᒍ, ᑎᓴᒪᓂᒃ ᐊᐃᕕᖅᑕᖃᓚᐅᕐᒪᑦ ᓴᓚᐅᓱᒃᑐᓂᒃ. ᓂᓚᑦᑐᐊᕐᔪᒃ 
ᓂᓕᕐᕕᖃᖅᖢᓂ ᒪᕐᕉᖕᓂᒃ ᓯᕗᓪᓖᖕᓂᒃ, ᓂᕆᔮᐅᔪᓐᓃᖅᖢᑎᒃ, ᑭᖑᓪᓕᐅᖅᑲᐅᔫᒃ ᒪᕐᕉᒃ 
ᓂᕆᔭᐅᔪᓐᓇᖅᖢᑎᒃ.
ᑕᐃᒪᓐᓇ ᑕᕝᕙ ᒪᒪᙱᓚᑦ ᐊᐃᕖᑦ.

—ᓛᓴᓘᓯ ᐃᓲᓪᓗᑕᖅ, ᐸᖕᓂᖅᑑᖅ

ᑕᐃᔅᓱᒪᓂᑲᓪᓚᐅᓕᖅᑐᖅ, ᓂᖏᐅᕐᒥᒃ ᑐᖁᖓᔪᒥᒃ ᐃᓗᕕᖅᑕᐅᓯᒻᔪᖃᓗᕐᒪᑦ, ᑐᓗᒐᕐᒧᑦ 
ᐅᐸᒃᑕᐅᒐᒥ ᓂᕆᔭᐅᓕᖅᐳᖅ. ᑕᕐᓂᓂᓗ ᑐᓗᒐᕐᒧᐊᖅᖢᓂ, ᑐᓗᒐᙳᐳᕐᓗ.....ᑕᕐᓂᓂ 
ᐊᐃᕕᕐᒧᐊᓕᕆᓪᓗᓂ, 
ᐊᐃᕕᕐᓗ ᒥᑭᔪᖁᑎᖃᖅᖢᓂ. ᐊᐃᕕᖅ ᑳᓕᕐᒪᑦ ᐃᒪᐅᑉ ᐃᖅᑲᓇᓄᐊᖅᐳᖅ 
ᐊᒻᒨᒪᔪᕋᓱᖕᓂᐊᕋᒥ, ᐊᒻᒨᒪᔪᐃᓪᓕ ᒪᒃᐱᕈᓐᓇᙱᓚᖏᑦ, ᐳᐃᒋᕗᖅ ᓱᓕ ᑳᒃᖢᓂ. 
ᐅᐊᐃᕕᐅᖃᑎᓂ” ᐅᖃᐅᑎᓕᖅᐸᐃᑦ “ᓂᕆᔭᒃᓴᖅᓯᐊᕈᓐᓇᖏᑦᑎᐊᖅᐳᖓ, 
ᐊᒻᒨᒪᔪᐃᑦ ᒪᒃᐱᕈᔾᔨᔪᒪᖏᑦᑎᐊᕐᒪᑕ“ ᐊᐃᕕᐅᖃᑎᒥᓄᑦ ᐅᖃᐅᔾᔭᐅᓕᖅᐳᖅ “ᐃᒫᐅᑉ 
ᐃᖅᑲᖓᓄᐊᕈᕕᑦ ᐃᒪᐃᓕᓚᐅᕐᓂᐊᖅᐳᑎᑦ, ‘ᐃᐅᒃ ᐃᐅᒃ ᐃᐅᒃ!” ᐊᓱᐃᓛᒡᓕ 
ᑕᐃᒪᐃᓕᕗᖅ, ᐅᖃᑐᐊᕋᒥᐅᒃ “ᐃᐅᒃ!“ ᐊᒻᒨᒪᔪᐃᑦ ᒪᒃᐱᖅᐳᑦ, ᓂᕆᔪᓐᓇᕐᓂᓕᒫᕐᒥᓐᓗ 
ᓂᕆᓕᖅᐳᖅ. ᑭᓄᓂᑐᐃᓐᓇᖓᒍᓪᓗ ᐊᐃᕝᕙᒃᑕᐅᕗᖅ ᐊᖑᓇᓱᒃᑎᒧᑦ, ᐊᕐᓇᐅᓪᓗ 
ᑕᕐᓂᖓ ᓇᑦᑎᕐᒧᐊᖅᐳᖅ, ᓇᑦᑎᐊᕕᓂᖃᖅᖢᓂ.

—ᐅᓂᒃᑳᖅᑐᐊᑐᖃᖅ ᓂᐱᓕᐅᖅᑕᐅᔪᕕᓂᖅ ᑕᓯᐅᔭᕐᔪᐊᑉ ᐱᖓᖕᓇᖓᑕ ᓯᓈᓂᑦ 
, 1800 ᓂ

ᐃᓱᒪᓐᖑᐊᖅᐸᓚᐅᕋᒪ ᐊᖅᑲᐅᒪᖃᑎᖃᕈᒪᔭᕆᐊᖓ ᐊᐃᕕᕐᒥᒃ ᐊᕐᕌᒍᒐᓴᓄᑦ, 
ᐊᑯᓂᐊᓗᒃ ᑭᓯᐊᓂ ᑕᒪᓐᓇ ᐋᖅᑭᒃᓱᕋᓱᒋᐊᖃᓚᐅᖅᑕᕋ ᑲᔪᑦᑎᓯᓂᐊᕈᒃᑯ. 
ᐊᑐᖅᑐᐊᕆᐊᖃᓚᐅᕋᒪ ᓵᑕᖅᓯᓪᓗᖓ ᓴᕕᕋᔭᖕᒥᒃ ᐅᒥᐊᕐᒥᒃ ᓴᕙᐹᒥ,       600 
ᒪᐃᓕᑦ ᐅᐊᖕᓇᖓᓂᑦ ᔫᕈᑉ ᓯᓈᓂᑦ, ᕿᐱᑕᒐᓴᑦ ᐅᖓᑖᓂᑦ ᐅᖁᒪᐃᓐᓂᓕᖕᓂᒃ 
ᐊᖅᑲᐅᒪᔾᔪᑎᓂᒃ ᐃᒻᒪᕐᒥᐅᑕᕈᔪᖕᓂᒡᓗ ᓇᒃᓴᖅᖢᖓ ᐊᖏᕐᕋᓐᓂᑦ ᓯᐋᑐᒧᑦ 
ᑎᓴᒪᓄᑦ ᐊᔾᔨᒌᖏᑦᑐᓄᑦ ᒥᑦᑕᕐᕕᒃᑰᖅᖢᖓ. ᐊᐃᕖᑦ ᖃᐅᔨᒪᔭᕆᔭᐅᔪᑦ, 
ᐊᖏᔪᐊᓘᓂᖏᓐᓂᒃ, ᐃᖅᓯᓇᕈᓐᓇᕐᓂᖏᓐᓂᒃ, ᓂᕆᐅᓇᖏᑦᑐᓐᓇᕐᓂᖏᓐᓂᒡᓗ. 
ᐊᔪᖏᑦᑐᒋᓂᖃᑦᑎᐊᕆᐊᖃᕐᓇᖅᑐᖅ ᐅᒃᐱᕈᓱᖕᓂᖃᑦᑎᐊᕐᓗᓂ ᐃᒫᓂᖃᑎᒋᔪᒪᓂᐊᕐᓗᒋᑦ. 
ᐃᓛᓐᓃᓛᒃ ᓂᕆᐅᓂᖃᑦᑎᐊᕆᐊᖃᕐᓇᖅᑐᖅ. ᐅᒥᐊᖅᑐᓕᓚᐅᕋᑦᑕ 
ᓇᔪᒐᕆᕙᒃᑕᖏᓐᓄᑦ  ᓴᕙᐹᑦ ᐋᑭᐱᓚᒍᒧᑦ, ᓇᓂᓯᓪᓗᑕᓗ ᐅᓄᖏᑦᑐᓂᒃ 
ᐃᒫᓃᑦᑐᓂᒃ. ᐊᖅᑲᐅᒪᔾᔪᑎᒃᑲ ᐊᑎᑲᐅᖅᑐᖅᖢᒋᑦ ᐊᓱᐃᓛᒃ, ᑕᕝᕙᓐᖓᑦᑲᑕᐃᓐᓇᕐᓗ 
ᐊᑦᑕᕐᓇᖅᑐᒧᐊᖅᑯᓇᖓ, ᕿᓚᒃᓯᓪᓗᖓ ᐊᒃᖢᓈᑐᖃᕕᓂᕐᒥᒃ ᕿᑎᒃᑯᑦ ᐅᒥᐊᑦᑕ 
ᐊᖁᑎᖓᑕ ᐱᓯᒪᓂᐊᖅᑕᖓᓂᒃ. ᑎᓱᕗᖓ ᐊᓱᐃᓛᒃ ᐱᖃᓗᔭᒃᑎᒍᑦ ᐃᒫᓄᑦ. 
ᑕᑯᕙᒃᑲ ᐊᐃᕖᑦ ᐅᐃᔾᔭᓪᓚᐃᕙᒃᑐᑦ ᐅᕙᓐᓂᒃ ᐃᑎᓂᕐᒦᖦᖢᑎᒃ, ᓱᒃᑲᐃᖦᖢᑎᒡᓗ 
ᖃᒡᓕᕙᓪᓕᐊᔪᑦ, ᐋᓪᓚᔪᖅᑐᖅᓴᐅᒐᒥᒃ ᑕᑐᑦᑎᐊᕈᒪᓂᕐᒧᓪᓗ. ᐊᖏᔪᕕᒡᔪᐊᕌᓘᔮᖅᐳᑦ, 
ᐃᖏᕐᕋᑦᑎᐊᖅᑐᐊᓘᓪᓗᑎᒃ ᓂᑲᒍᓱᒃᑑᔮᖅᖢᑎᒃ ᐊᒡᒋᓕᖅᐳᑦ. ᐃᓚᖓᑦ 
ᐊᔪᖏᑦᑐᓇᑦᑎᐊᓕᖅᖢᓂ ᐅᒥᖏᓪᓗ ᑑᒑᖏᓪᓗ ᐊᔾᔨᓕᐅᕈᑎᐅᑉ ᐊᓕᒍᖓᓐᓂᒃ 
ᑕᔅᓯᑲᓕᖅᐳᑦ. ᑕᔅᓯᐊᕐᔪᒃᐸᐅᒃ, ᐅᔾᔨᕈᓱᒃᑲᓗᐊᕐᒪᖔᕐᒪ. ᑐᖑᔪᖅᖢᑎᒃ ᖃᓂᖏᑦ ᓱᓇᐅᕝᕙ, 
ᐊᓂᖅᓵᖅᑐᕕᒡᔪᐊᖅᑐᑦ ᐊᔾᔨᓕᐅᕆᔩᑦ ᐸᒡᕕᓐᓇᓗᐊᕐᓂᖏᖦᖢᑎᒃ, ᐊᕗᓐᖓᑲᐅᖅᑐᕐᒪᑕ, 
ᑕᑯᓂᐊᓱᖓᑦᑎᐊᓚᐅᖅᖢᑎᒃ ᐊᖅᑲᐅᒪᓕᕆᕗᑦ ᐃᑎᔪᒧᑦ.

—ᐹᓪ ᓴᐅᑐᔅ, ᓯᕙᐹᑦ, ᓄᐊᐅᐊᐃ

ᑕᐃᔅᓱᒪᓂᑲᓪᓚᐅᓕᖅᑐᖅ ᐅᒥᐊᒃ ᒪᕐᕉᒃ ᐃᖏᕐᕋᓯᓚᐅᖅᓯᒪᕘᒃ ᓇᑦᑎᓕᖕᒥᑦ 
ᑰᒃᔪᐊᖓᒎᕆᐊᖅᑐᖅᑑᒃ, ᓴᖑᓪᓗᑎᒡᓗ ᐅᐊᖕᓇᒧᑦ ᐊᒥᑦᑑᑉ ᑕᕆᐅᖓᓂ 
ᓯᒃᔭᖅᐸᓯᒃᑯᑦ. ᐅᒥᐊᑉ ᐊᐃᑉᐸᖓ ᐅᑎᓚᐅᖅᑐᖅ ᐊᐅᔭᐅᑎᓪᓗᒍ ᓱᓕ. ᐊᐃᕕᐅᑉ 
ᑲᐅᖓᓂᒃ ᐅᓯᓚᐅᖅᐳᑦ ᑭᓯᐊᓂᓕ ᓯᕗᓕᖅᑎᒋᔭᖓᑦ ᐊᑎᖃᖅᑐᖅ ᐱᐊᕋᖅ 
ᐊᐱᕆᓚᐅᖅᐳᖅ “ᓱᖕᒪᑦ ᐊᐃᕕᐅᑉ ᑲᐅᕌᓗᐊᓂᒃ ᓇᒃᓴᖅᐱᓯ? ᐊᐃᕕᐅᑉ ᑲᐅᖓᓂᒃ 
ᓇᒃᓴᕆᐊᖓᒋᑦᑐᓯ ᑐᒃᑐᓕᐊᓕᕈᔅᓯ. ᓇᒃᓴᕈᔅᓯ ᑐᒃᑐᓕᐊᕐᓗᓯ ᐱᕐᓕᓛᖅᑐᓯ.” ᑭᓯᐊᓂᓕ 
ᐅᖃᐅᔾᔭᖏᑦ ᓈᓚᓚᐅᙱᓚᑦ ᓇᑦᑎᓕᖕᒧᑦ ᐅᑎᓕᕋᓗᐊᕋᒥᒃ ᑐᒃᑐᑭᓈᕆᓚᐅᖅᐳᑦ 
ᐅᑎᕆᐊᖃᓕᖅᓗᑎᒃᓗ ᓂᕆᔭᒃᓴᖃᑦᑎᐊᙱᒧᑦ. ᖃᖓᑲᓪᓚᐅᓕᖅᑎᓪᓗᒍᑭᐊᖅ ᑰᒡᔪᐊᒃᑯᑦ 
ᑕᕆᐅᓕᐊᖅᑐᖃᓕᓚᐅᕆᕗᖅ ᕿᓂᕆᐊᖅᑐᓂᒃ ᐅᒥᐊᖑᖃᑎᒋᔭᐅᓚᐅᖅᑐᓂᒃ ᐊᒥᑦᑑᑉ 
ᑕᕆᐅᖓᑕ ᓯᒡᔭᖅᐸᓯᐊᒍᑦ. ᐅᑭᐊᒃᓵᖑᓕᖅᑎᓪᓗᒍ ᑲᑎᔭᐅᓕᓚᐅᖅᐳᑦ ᐱᕐᓕᓕᖅᑎᓪᓗᒋᑦ.

—ᑎᑎᕋᖅᑕᐅᓂᑯᑦ ᐸᖕᓂᖅᑑᑉ ᑕᕆᐅᖓᓃᑦᑐᓄᑦ, 1800ᓚᐃᑦ ᐊᕐᕌᒍᑦ 
ᐊᑐᖅᑎᓪᓕᓗᒋᑦ

ᐊᐃᕖᑦ ᓴᓚᐅᓱᒃᑎᓪᓗᒋᑦ ᓯᑯᒥ, ᐊᖑᓇᓱᒃᑎᒥᒃ ᐃᓯᔾᔪᒡᓗᓂᓗ 
ᓂᐱᑭᒡᓕᓵᖅᑐᖃᕆᐊᖓᙱᓚᖅ, 
ᓂᐱᒃᑭᐅᖔᕆᐊᖃᕋᓗᐊᖅᐳᓪᓕ. ᐊᐃᕕᑦ ᐅᓄᖏᑑᔭᕌᖓᑕ ᐃᒫᓂ, ᖁᔅᓴᓪᓚᒃᓴᕋᐃᒻᒪᑕ. 
ᔭᒐᐃᑲᐅᖅᑐᕐᓇᖅᐳᑦ, ᐳᐃᓕᑕᐃᓐᓇᓲᖑᖕᒪᑕ ᐅᖓᓯᒋᔮᓗᒋᓕᖅᖢᓂᒋᑦ 
ᓇᔪᖅᑲᐅᔭᕋᓗᐊᖏᑦ.
ᓯᑯᒦᑎᓪᓗᒋᑦ ᐱᓇᓱᒃᖢᒋ, ᒪᑭᖦᖢᑎᒃ ᐊᖏᔪᐊᓘᔮᓕᖃᑦᑕᖅᑐᑦ, ᐃᖅᓯᓇᖅᓯᐊᓗᒃᖢᑎᒡᓗ.
ᐊᓕᐊᓂᑦᑎᐊᖅᑐᖅ ᐊᐃᕝᕙᒐᓱᒋᐊᖅ , ᑭᓯᐊᓂ ᐅᔾᔨᖅᓴᑦᑎᐊᕋᓱᒋᐊᓕᐊᓗᒃ ᐊᐃᕖᑦ 
ᐃᖅᓯᓇᖅᑐᐊᓘᔪᓐᓇᕐᒪᑕ.

—ᓛᓴᓘᓯ ᐃᓲᓪᓗᑕᖅ, ᐸᖕᓂᖅᑑᖅ

ᑎᒡᒐᐃᑦ ᐊᐃᕖᑦ ᑐᒑᖏᑦ ᐊᖏᓂᖅᓴᐅᖃᑦᑕᖅᑐᑦ ᓄᓂᕐᓂᑦ. ᐊᖕᒋᓛᖑᓂᕋᖅᑕᐅᓯᒪᔪᑦ 
ᑑᒑᒃ
ᑕᑭᓂᖃᖅᑑᒃ 1 ᒦᑕᒥᒃ ᐅᖁᒪᐃᓐᓂᖃᖅᖢᑎᒃ 5 ᑭᓗᒍᓛᓐᔅᓂᒃ. ᐊᐃᕖᑦ ᓂᐊᖁᑦᑕ 
ᓯᒡᒍᖅᐸᓯᐊ ᑎᓯᔪᒃᓴᔭᒻᒪᕆᐊᓘᕗᑦ ᐃᔾᔪᓪᓗᑎᒡᓗ, ᐱᓗᐊᕐᓂᖅᓴᐃᑦ ᐳᐃᔨᐅᖃᑎᒥᖕᓂᑦ 
ᓲᕐᓗ ᓇᑦᑎᕐᓂᑦ, ᓲᖃᐃᒻᒪ ᑑᒑᖏᖕᓄᑦ ᐅᖁᒪᐃᑦᑑᖕᓄᑦ ᐊᑦᑕᕕᐅᔭᕆᐊᖃᕋᒥᒃ. ᐊᐃᕕᐅᑉ 
ᑑᒑᖕᒋᒃ ᑐᓗᕆᐊᒋᕚᒃ ᑕᑭᔫᓪᓗᑎᑦ ᓂᐅᓴᕐᔪᐊᖅᑑᒃ. ᑑᒑᒃ ᖃᓄᕈᓘᔭᖅ ᐊᑑᑎᖃᖅᐴᒃ 
ᓲᕐᓗ ᖃᑭᒋᐊᕐᖢᑏᒃ ᓯᑰᑦ ᖄᖕᓄᑦ ᐸᑭᓂᒃᓯᔾᔪᑎᒋᓲᖏᒃ, ᓯᑯᒥᒃ ᓱᕋᑦᑎᔾᔪᑎᒋᓲᖏᒃ, 
ᐊᐃᕕᐅᖃᑎᒥᓄᓪᓗ ᐃᖅᓯᓵᕈᑎᒋᓪᓗᓂᒋᒃ, ᓴᐳᒻᒥᔭᐃᔾᔪᑎᒋᓪᓗᓂᒋᒡᓗ ᐊᐃᕕᓛᒥᓂᒃ 
ᐊᒻᒪᓗ ᐊᒻᒨᒪᔪᕐᓂᒃ ᓴᐅᖏᐊᖅᓯᔾᔪᑎᒋᖅᑰᖦᖢᓂᒋᒡᓗ ᐃᒪᐅᑉ ᐃᖅᑲᖓᓂ.

—ᔪᐊᑕᓐ ᕼᐋᑉᒪᓐ, ᐃᖃᓗᐃᑦ 

 ᐱᓱᔪᒃᑕᕗᑦ ᑎᖕᒥᐊᓕᕆᔪᓄᑦ ᓄᓇᖃᕐᕕᐅᔪᒥᑦ ᐊᐃᕖᑦ ᐅᕐᓕᖏᓐᓄᑦ 
ᐅᖓᓯᖕᓂᖃᓚᐅᖅᐳᖅ 8 ᑭᓛᒥᑐᓂᒃ ᐅᔭᕋᖃᐅᓚᐅᖅᐳᖅ ᐃᓚᖓᓗ 
ᒪᓂᕈᖏᖦᖢᓂ. ᑕᐃᒪᐃᑦᑐᐃᓐᓇᐅᖏᖦᖢᓂ ᑐᔾᔮᑦ, ᒪᓂᕋᔫᓗᓂ ᐃᓚᖓᓗ 
ᒪᓴᐅᓪᓗᓂ ᓄᓇ ᐃᓚᖓᓗ ᒪᕐᕋᕈᔫᓪᓗᓂ ᐅᐊᖕᓇᖅᐸᓯᐊᓕ ᕿᑭᖅᑕᐅᑉ, 
ᐳᖅᑐᓂᖃᖅᐳᖅ ᑎᑭᓯᒪᐅᔪᖅᑐᓄᑦ 185 ᒦᑕᓄᑦ ᑕᕆᐅᕐᒥᑦ. ᐃᓐᓇᕈᖏᑦ 
ᐃᒫᓄᐊᖓᔪᑦ ᑎᖕᒥᐊᓄᑦ ᐃᕙᕕᑦᑎᐊᕙᐅᕗᑦ ᓲᕐᓗ ᐊᒃᐸᓄᑦ, ᑕᕝᕙ ᑖᑯᐊ 
ᑎᖕᒥᐊᑦ ᑕᕝᕗᖓ ᕿᑭᑕᒧᑦ ᖃᐅᔨᓴᕆᐊᖅᓯᒪᔭᒃᑲ.  ᐊᐃᕖᑦ ᐅᕐᓕᖏᓐᓄᑦ 
ᐱᓱᖕᓂᑰᓕᖅᐳᖓ ᒪᕐᕈᐊᖅᑎᖅᖢᖓ, ᓯᕗᓕᕐᒥ ᐱᓱᓚᐅᖅᓯᒪᕗᖓ ᑲᓇᑕᐅᑉ 
ᓇᓪᓕᐅᓐᓂᖅᓯᐅᖅᑕᐅᕕᐊᒍᑦ, ᐃᖅᑲᓇᐃᔭᙱᑕᐃᓐᓇᕋᑦᑕ ᑕᐃᒪᙵᓂᑦ 
ᑕᕝᕗᖓ ᕿᑭᖅᑕᒧᐊᕋᑦᑕ ᔫᓂᐅᑉ ᕿᑎᖓᓂ. ᐊᒃᓱᐊᓗᒃ ᖁᕕᐊᓱᓚᐅᖅᓯᒪᔪᖓ 
ᑕᑯᔾᕆᐅᕐᓂᐊᖅᑐᑯᓗᐊᐱᒃ ᐅᖃᓕᒫᒐᑎᒍᑦ ᑕᑯᕙᒃᑕᕕᓂᓐᓂᑦ. 
ᐱᔪᒥᒋᓕᖅᓯᒪᒐᒃᑭᑦ ᐅᓂᒃᑳᖅᑕᐅᔪᕕᓂᕐᓂᒃ ᖃᐅᔨᓴᖅᑎᓄᑦ ᓈᓚᒃᐸᒃᖢᖓ 
ᐃᖅᑲᓐᔭᕆᐊᖅᓯᒪᓚᖅᑐᕕᓂᕐᓂᒃ ᐊᕐᕌᒎᓚᐅᖅᑐᓂ, ᐅᖃᖅᓯᒻᒐᒥᒃ ᐊᐃᕖᒡᒎᖅ 
ᐅᕐᓕᖕᒋᑦ ᐅᐸᒃᓯᒪᔪᒥᓇᓪᓚᕆᒃᑐᑦ. 800ᖏᓐᓃᒐᔪᓚᐅᖅᑐᑦ, ᐅᔾᕋᓕᐊᓗᖕᓂᓗ 
ᓯᒡᔭᖅᐸᓰᓪᓗ ᓯᐅᕋᐅᓪᓗᑎᒃ
ᓇᔪᖅᑕᐅᔪᑦ ᐊᐃᕕᒐᓵᓗᖕᓄᑦ. ᐅᔾᔨᕈᓱᖕᓇᑕ ᑕᒪᐅᙵᖅᓵᓕᓗᐊᕐᓂᕋᑦᑕ; 
ᐊᐃᕖᑦ ᓱᓕ ᑎᑭᐅᑎᓚᐅᕐᓂᖏᑦᑐᑦ ᕿᑭᖅᑕᐅᑉ ᐃᒪᖓᓐᓄᑦ. ᐋᒌᓯ 
ᐱᒋᓕᕋᑖᓚᐅᖅᓯᒪᕗᖅ ᑕᐃᔅᓱᒪᓂ ᐅᑎᕋᒪ ᑭᖑᓪᓕᕐᒥ, ᕿᑭᖅᑕᒥᓗ ᑕᕝᕙ 
ᑭᖑᓪᓕᖅᐹᕆᓕᖅᖢᑎᒍᓪᓗ ᖃᖓᑕᓲᑉ ᐅᑎᐅᑎᐊᖅᖢᓂᑎᒍᑦ ᐃᖃᓗᖕᓄᑦ. 
ᐱᕕᒃᓴᑐᐊᑦᑎᐊᕆᓕᖅᑕᕋ ᑕᕝᕙ. 
      ᑕᑯᒃᓴᕈᕐᒪᑦ ᓯᒡᔭ, ᖁᓱᑦᑕᒃᐳᖓ ᐊᐃᕕᖅᑕᖃᖏᒻᒪᑦ. ᑲᑕᖓᕗᖓ, 

ᑭᓯᐊᓂᓕ ᑕᒪᐅᙵᖅᓯᒪᓂᖅᐳᑦ ᑕᒪᐅᖔᖁᓇᒍ ᓄᕗᖕᒧᐊᖅᐳᒍᑦ ᑕᑯᓇᓱᐊᕐᖢᑕ 
ᐊᐃᕕᖅᑕᖃᕐᓂᑰᖕᒪᖓᑦ ᑕᒫᓂ. ᓄᕘᑉ ᖄᖓᓂᑦ ᑕᑯᒋᐊᖅᐳᒍᑦ ᐊᑭᐊᓃᑦᑐᒧᑦ 
ᓯᒡᔭᒧᑦ, ᐊᓱᐃᓪᓛᒃ ᑕᐃᑲ ᐊᐃᕖᒃ ᒪᕐᕉᒃ ᐃᒫᓃᑦᑑᒃ ᓂᐊᖁᐃᓐᓇᖏᒃ 
ᑕᑯᒃᓴᐅᔫᒃ. ᐅᖓᓯᖕᓂᖃᕐᖢᑎᒃ 300 ᒦᑕᓂᒃ ᐊᑭᐊᑕ ᓯᒡᔭᖓᓂᑦ, ᐃᖏᕐᕋᔫᒃ 
ᒥᒃᓯᑦᑎᓐᓄᑦ! ᖃᐅᔨᓴᕆᐊᖅᓯᒪᖃᑎᒋᔭᒃᑲ ᐅᖃᐅᑎᒐᒃᑭᑦ ᑕᐅᑐᖃᑎᒋᓕᖅᐸᒃᑲ 
ᖃᐅᔨᔪᒪᓪᓗᑕ ᐊᐃᕖᒃ ᖃᒡᓕᒃᑲᓐᓂᕐᓂᐊᕐᒪᖔᑏᒃ ᐊᓱᐃᓪᓛᒃ ᖃᒡᓕᒃᑲᓐᓂᖅᐴᒃ 
ᖃᓂᑎᒋᓕᕐᖢᑎᒃ 4 ᒦᑕᓂᒃ ᓯᒡᔭᒥᑦ 5 ᒥᓇ ᐊᓂᒍᖅᑎᓪᓗᒍ ᐊᒻᒪᓗ 
ᐃᓚᒃᑲᓐᓂᕐᓂᕐᒪᑕ 12ᓕᕐᖢᑎᒃ. ᐊᐃᕖᑦ ᐅᕙᑦᑎᑐᑦᑕᐅᖅ ᑐᑭᓯᔪᒪᓂᖃᖅᑰᔨᓪᓗᑎᒃ 
ᐅᕙᑦᑎᓐᓂᒃ ᑭᐊᑎᖅᑎᑖᖃᑦᑕᒻᒪᕆᓕᖅᐳᑦ ᐅᕙᑦᑎᓐᓂᒃ ᑕᑯᑦᑎᐊᕋᓱᒃᑐᑯᓗᐊᐲᑦ. 
ᖃᒡᓕᖕᒪᑕ ᑕᑯᔪᓇᖅᓯᒻᒪᕆᒃᐸᕗᑦ ᑑᒑᖏᑦ ᐊᒻᒪᓗ ᐅᔾᔨᕐᓇᖅᓯᓪᓕᓪᓗᑎᒃ 
ᐊᖏᔪᕐᔪᐊᖑᓂᖏᓐᓂᒃ. ᐅᒃᐱᕐᓇᑦᑎᐊᖅᑰᔨᖏᒻᒪᕆᒃᑐᖅ ᑲᙳᓲᔭᖅᑰᔨᖕᒪᑕ, 
ᐃᒫᓄᐊᑲᐅᖅᑐᐸᒃᖢᑎᒃ, ᖃᒡᓕᒋᐊᕌᖓᑦᑎᒍᑦ ᑕᑯᑦᑎᐊᒃᑲᓐᓂᕋᓱᒃᖢᑕ. 
ᖃᑭᓚᐅᖏᑦᑐᑦ ᖃᓂᒃᓴᐃᓐᓇᕋᓗᐊᖢᑎᒃ. ᐊᐃᕕᐊᕋᕐᒥᒃ ᑕᑯᕗᖓ 
ᐊᓈᓇᒥᓃᑦᑐᒥᒃ, ᐳᐃᕙᒃᖢᓂ ᐊᖅᑲᑲᐅᖅᑐᖅᐸᒃᖢᓂᓗ. ᐊᓈᓇᓂ ᓯᖅᑯᖏᓐᓂᒃ 

ᐊᑐᖅᖢᓂ ᐳᐃᓯᒪᑎᓐᓇᓱᖅᑰᔨᓪᓗᓂ ᒪᓕᐅᑉ ᖁᓛᓂᑎᓐᓇᓱᖅᑯᔨᓪᓗᓂᐅᒡᓗ, 
ᑕᖃᐃᖅᓯᑎᓐᓇᓱᒃᑕᖓᓗᑭᐊᖅ. ᐃᑲᕐᕋᓪᓗᐊᖑᖅᑰᖅᑐᒥᒃ ᑕᑯᕋᓐᓇᖅᑕᕗᑦ, 
ᐅᑎᕆᐊᓚᐅᖏᓐᓂᑦᑎᓐᓂ ᕿᒡᒍᑎᒍᑦ ᓄᓇᒋᔭᑦᑎᓐᓄᐊᕐᓂᐊᕋᑦᑕ.
 

—ᓯᐊᕋ ᐴᓪ, ᑲᐅᑦᔅ ᕿᑭᖅᑕ

ᐃᒻᒪᑐᖃᐅᓕᖅᑐ, ᐅᒥᖕᒪᒡᓗ ᐊᐃᕕᕐᓗ ᐱᖃᓐᓇᕇᓚᐅᖅᐴᒃ. ᐅᒥᖕᒪᐅᑉ ᓇᒡᔪᓂ 
ᑐᓂᓚᐅᖅᐸᐃᑦ ᐊᐃᕕᕐᒧᑦ, ᐊᐃᕕᕐᓗ ᑑᒑᒥᓂᒃ ᑐᓂᓯᒋᓪᓗᓂ ᐅᒥᖕᒪᖕᒧ. ᐅᒥᖕᒪᒃ 
ᑭᓯᐊᓂ ᐅᒥᖕᒪᒃ  ᐅᔾᔨᕈᓱᒃᑐᕕᓂᐅᓚᐅᖅᑐᖅ ᑑᒑᒃ ᓯᖁᒥᔭᓐᓂᖏᓐᓂᒃ ᓂᒡᓚᓱᒃᑐᒥ, 
ᑐᓵᔪᓐᓇᖏᑎᐊᕋᒥ ᓯᖁᒥᑉᐸᓕᑦᑎᔪᑦ ᐊᓯᖏᓐᓂᒃ. ᑕᐃᒪᐃᓐᓂᖓᓄᑦ ᐅᐱᕐᖓᕐᒪᑦ 
ᑕᐅᖅᓰᓕᓕᐊᐅᕆᕘᒃ ᑑᒑᕐᒥᖕᓗ ᓇᒡᔪᖕᒥᓂᒡᓗ.

—ᐅᓂᒃᑳᖅᑐᐊᑐᖃᖅ ᓂᐱᓕᐅᖅᑕᐅᔪᕕᓂᖅ ᑕᓯᐅᔭᕐᔪᐊᑉ ᐱᖓᖕᓇᖓᑕ ᓯᓈᓂᑦ, 
1800ᓂ  

ᐃᒻᒪᑐᖃᖅ ᐊᕐᓇᕐᒥᒃ ᐊᐃᕕᙳᖅᑎᑦᑎᔪᖃᓚᐅᖅᑐᖅ ᔭᐃᑲᖕᒥᓂᒃ ᓇᑦᑎᕋᔭᖕᒥᒃ. 
ᓇᒡᔪᓕᖅᖢᓂᐅᒃ ᓂᐊᖁᖓ ᐃᒫᓄᐊᖅᖢᓂᐅᒃ. ᐱᐅᔪᐊᓘᔮᓚᐅᖅᑐ, ᐊᓱᐃᓛᒃ ᓯᓚᐹᒥᓂᒃ 
ᑐᑐᙳᖅᑎᑦᑎᓪᓗᓂ. ᓴᒃᑯᖦᖢᓂᐅᒡᓗ. ᕿᕐᓂᕐᓂᖓ ᓂᕐᔪᑎᐅᑉ ᑐᓄᑖᕆᓪᓗᓂᐅᒃ, 
ᖃᑯᕐᓂᖓ ᓈᖅᑖᕆᓗᓂᐅᒃ. ᑎᕆᒃᓯᐅᑕᐅᔭᖓ ᓂᐅᙳᖢᓂ, ᓯᓚᐹᒥᑕᓗ ᐊᑕᔾᔪᑕᐅᔭᖏᑦ 
ᓂᐅᙳᖅᖢᑎᒃ. ᓂᐊᖁᖓᓗ ᓇᒡᔪᓕᖅᖢᓂᐅᒃ. ᐱᐅᔪᐊᓘᔮᓕᖅᖢᓂ., ᓴᒃᑯᑉᐸᐅᒡᓗ. 
ᑐᒃᑐ ᐊᖑᒻᒥᒃ ᑕᑯᒐᒥ, ᐅᐸᒃᖢᓂᐅᒃ ᓇᒡᔪᖕᒥᓄᑦ ᑐᖁᐸᐅᒃ. ᐊᓱᐃᓛᒃ ᐊᕐᓇᐅᑉ ᑕᒪᒃᑮᒃ 
ᐊᐃᕕᕐᓗ ᑐᒃᑐᓗ ᖃᐃᖁᕙᖏᒃ. ᑐᒃᑑᑉ ᓇᒡᔪᓂᒃ ᐲᖅᖢᓂᒋᒃ ᐊᐃᕕᐅᑉ ᓂᐊᖁᖓᓄᑦ 
ᐃᓕᕙᖏᒃ. ᐊᐃᕕᐅᓪᓗ ᓂᐊᖁᖓᓃᑦᑐᑦ ᓇᒡᔪᐃᑦ ᐲᖅᖢᓂᒋᑦ ᐃᓚᕙᖏᑦ ᑐᒃᑑᑉ 
ᓂᐊᖁᖓᓄᑦ. ᑐᒃᑑᓪᓗ ᑭᒍᑎᖏᓐᓂᒃ ᐲᖅᓯᓪᓗᓂ, ᑐᒃᑑᓪᓗ ᓂᐊᖁᓂ ᑐᑭᖅᐸᐅᒃ 
ᓇᓕᕋᙳᑎᖦᖢᓂᐅᒃ, ᐃᔨᖏ ᓄᐃᖁᓪᓗᒋᒡᓗ. ᑕᒪᑐᒨᓇ ᐊᖑᒻᒥᒃ ᑐᖁᑦᑎᓚᐅᕐᓂᖓᓄᑦ 
ᓱᒋᐊᖅᐸᐅᒃ. ᑐᒃᑐᓗ ᐅᖃᐅᑎᓪᓗᓂᐅᒃ, “ᐊᐃᕕᕐᒧᑦ ᖃᒡᓕᓚᐅᖅᓯᒪᓂᐊᙱᓚᑎᑦ 
ᐅᖓᓯᒃᑐᒦᖏᓐᓇᓕᕐᓗᑎᓪᓗ ᓄᓇᖅᐸᓯᖕᒥ.” ᑕᐃᒪᖓᓂᑦ, ᑐᒃᑐᒥᒃ ᓇᐃᔪᖃᑐᐊᕌᖓᑦ 
ᐊᖑᒻᒥᒃ, ᑲᑉᐱᐊᓱᐊᓱᖃᑦᑕᖅᐳᑦ.

—ᐅᓂᒃᑳᖅᑐᐊᑐᖃᖅ ᓂᐱᓕᐅᖅᑕᐅᔪᕕᓂᖅ ᐸᖕᓂᖅᑑᑉ ᑕᕆᐅᖓᓂ, 
1800ᖏᓐᓂ

ᐊᐃᕝᕙᒐᓱᒋᐊᖃᑕᐅᖃᑦᑕᓕᓵᖅᖢᖓ ᐊᖑᓇᓱᒃᑎᓂᑦ, ᐅᖃᐅᔾᔭᐅᓚᐅᖅᓯᒪᔪᖓ 
ᐃᓄᑑᔪᓂᒃ ᐊᐃᕕᕐᓂᒃ ᐱᓇᓱᖃᑦᑕᖁᔭᐅᖏᖦᖢᖓ, ᐃᕿᓇᕐᒪᑕᒎᖅ. ᐱᖃᓐᓇᕆᔭᓐᓂᒃ 
ᐅᒥᐊᖅᑐᐊᑕᐅᓪᓗᖓ, 
ᑕᑯᓕᓚᐅᖅᓯᒪᕗᒍᑦ ᐃᓄᑑᔪᒥᒃ ᐊᐃᕕᕐᒥᒃ, ᐊᐃᕕᐅᓪᓗ ᑕᐃᒃᓱᒪ ᒪᓕᓕᓚᐅᖅᓯᒪᕚᑎᒍ 
ᒪᕐᕈᓪᓗᐊᖕᓄᑦ ᐃᑲᕐᕌᖕᓄᑦ.....ᐱᖃᓐᓇᕆᔭᕋ ᐊᐅᖁᑦᑐᖅ ᐅᖃᖅᖢᓂ 
ᐅᐸᒃᓯᓚᐅᖅᓯᒪᓂᐊᖁᖏᖦᖢᓂᖓ ᐃᖅᓯᓇᕐᒪᒡᒎᖅ-ᕿᒫᔭᕆᐊᖃᓕᓚᐅᖅᑕᕗᑦ ᐊᐃᕕᖅ. 
ᐊᐃᕕ ᐊᖅᑲᕋᒥ, ᐊᑯᓂ ᐊᖅᑲᐅᒪᓪᓗᓂ, ᐳᐃᖦᖤᖅᐳᖅ ᐅᒥᐊᑉ ᖃᓂᒋᔭᑯᓗᐊᓄᑦ 
ᐅᒥᐊᕗᓪᓗ ᑲᐱᒋᐊᖅᖢᓂᐅᒃ. ᓴᖑᓪᓗᑕ ᕿᒪᒋᐊᖅᐸᕗᑦ. ᒪᓕᓚᐅᑲᒃᖢᓂᑎᒍ. 
ᖁᑭᕆᐊᖅᐸᕗᑦ ᕿᒫᑎᓐᓇᓱᒃᖦᖢᑎᒍᑦ, ᑲᐸᖏᑦᑎᐊᖅᖢᓂ ᖁᑭᕆᐊᕐᕙᓗᖕᓂᒃ. ᓴᖑᓗᑕ 
ᕿᒪᓕᓚᐅᖅᓯᒪᕙᕗᑦ. 

 
—ᓵᓐᑎ ᐃᕐᖓᐅᑦ, ᐃᓗᓕᒃ

ᐅᒥᐊᖅᑐᖦᖤᖓ ᑕᑯᓚᐅᖅᑐᖓ ᐊᐃᕕᕐᒥᒃ ᑑᒑᑯᑖᓕᖕᒥᒃ. ᐱᖁᓐᓂᖏᑦᑑᓗᓂ 
ᐊᐃᕕᖅ. ᐅᒥᐊᑉ ᐅᖓᓯᒋᔭᖓᒍᑦ ᐱᐅᓂᐊᖅᑰᔨᓪᓗᓂ ᑭᓯᐊᓂᓕ ᖃᓂᑦᑑᓗᓂ 
ᐱᐅᕗᖅ. ᖃᓂᓈᖦᖢᓂ ᐱᐅᔭᕌᖓᑦ ᐅᖓᓯᒃᓯᒋᐊᖃᑦᑕᓚᐅᖅᐸᕋ ᑭᓯᐊᓂᓕ 
ᒪᓕᒃᐸᓪᓕᐊᖏᓐᓇᓚᐅᖅᑐᖅ.

—ᓵᒥᐅᓕ ᐊᒫᖅ, ᐃᒡᓗᓕᒃ, ᓄᓇᕗᑦ

ᖃᒡᓕᓯᓚᐅᖅᓯᒻᔪᖓ ᐊᐃᕕᕐᒥᒃ ᓯᓂᒃᑐᒥᒃ ᓯᑯᒥ. ᐅᒥᐊᖅᑐᖅᓯᒪᓪᓗᖓᓗ 
ᑕᑯᓚᖁᓯᒪᓗᖓ ᐊᐃᕕᕐᒥᒃ ᓯᓂᒃᑐᒥᒃ. ᐅᒥᐊᑦ ᐊᐅᑲᐅᑎᖏᓂᒃ ᑐᓵᖂᔨᓚᐅᖏᑦᑐᖅ, 
ᐅᖃᓪᓚᒃᑲᓗᐊᖅᑎᓪᓗᖓᓘᓐᓃᑦ, ᖃᑕᐃᑦᑐᒥᒃ ᓂᓪᓕᖅᑐᖃᑐᐊᕐᒪᑦ, ᒪᑭᖦᖢᓂ 
ᖃᐃᒋᐊᓚᐅᖅᑐᖅ.....
ᐊᒡᕖᑲᐅᖅᑐᓚᐅᖅᑐᖓ ᓯᑯᒧᓪᓗ ᐊᐳᖅᖢᖓ. ᐅᒥᐊᕋ ᓯᑯᒧᑦ ᐊᖕᒪᓚᐅᖅᑐᖅ, 
ᐊᖏᕐᕋᐅᔪᓐᓇᕈᓘᔭᓚᐅᖅᑐᖓ ᐅᒥᐊᕋ ᐊᖕᒪᔪᖃᖅᖢᓂ. ᐱᙳᐊᕆᓇᓱᓚᙱᐊᕋᓗᐊᕗᑦ 
ᐊᐃᕕᖅ ᑐᖁᖓᖕᒪᖔᑦ ᖃᐅᔨᓇᓱᑐᐃᓐᓇᓚᐅᖅᑕᕗᑦ.

—ᓵᒥᐅᓕ ᐊᒫᖅ, ᐃᒡᓗᓕᒃ, ᓄᓇᕗᑦ

ᐊᐃᕖᑦ ᓂᕆᒐᔪᒃᑐᑦ ᐊᒻᒨᒪᔪᕐᓂᒃ, ᑯᑭᐅᔭᓂᒃ, ᓯᐅᓐᓇᓂᒡᓗ, ᐊᓯᖏᓐᓂᒡᓗ 
ᐃᖅᑲᖓᓃᑦᑐᓂᒃ, ᐃᓛᓐᓂᓗ ᓇᑦᑎᖅᑐᓲᖑᓪᓗᑎᒃ. ᐃᑎᔪᕐᒥᐅᑕᑦ ᐱᓗᐊᖅᑐᒥᒃ 
ᓇᑦᑎᕈᖃᑦᑕᖅᑐᑦ, ᐋᑎᒡᕙᐃᒥ ᐅᖓᑖᓂᓪᓗ ᐃᒪᖓᓃᑦᑐᑦ ᐱᓗᐊᖅᑐᒥᒃ 
ᓇᑦᑎᕈᖃᑦᑕᖅᑐᑦ....ᒪᑯᒃᑑᔪᑦ ᒫᓐᓇ ᖃᐅᔨᒪᖏᑦᑐᑦ ᐊᐃᕖᑦ ᒥᑲᓵᓄᑦ. ᐊᐃᕕᐅᑉ 
ᑎᒥᖓ ᓄᐃᓴᓗᐊᖅᐸᑦ ᐃᒫᓂᑦ, ᐱᖁᓂᖏᓐᓇᒥ ᑕᐃᒪ. ᒥᑭᑦᑑᑕᐅᓂᖅᓴᐃᑦ 
ᐃᖅᓯᓇᕐᓂᖅᓴᐅᒐᔪᒃᑐᑦ, ᐊᖑᓪᓗᐊᓗᐃᓪᓗ ᐃᓄᑐᐊᖑᔭᕌᖓᑕ, ᓂᕐᔪᑎᐅᔪᓕᒫᑐᑦ.

—ᕼᐆᕝ ᐸᓂᐊᖅ, ᐃᒡᓗᓕᒃ, ᓄᓇᕗᑦ.

ᓯᓂᒍᓐᓇᓚᐅᖏᓐᓇᒪ, 
ᐃᒪᖅ ᐅᖅᓱᐊᖅᑐᐊᓘᖕᒪᑦ
ᐊᑐᐃᓐᓇᐅᓪᓗᓂᓗ
ᐃᐳᓕᖅᐳᖓ,  
ᐊᐃᕕᕐᒥᒡᓗ ᓄᐃᔪᖃᖅᐳᖅ 
ᖃᔭᕐᒪ ᖃᓂᔭᑯᓗᐊᓄᑦ
ᖃᓂᓗᐊᖅᖢᓂ ᓇᐅᒃᑭᐊᕆᐊᖓ,
ᓇᐅᒃᑭᐊᖅᐸᕋ ᐅᓈᕋ ᓴᓂᕌᒍᑦ, 
ᐊᖑᓇᓲᑎᒐᓗ ᐳᒃᑕᕗᖅ ᐃᒫᒍᑦ.
ᐳᐃᒃᑲᓐᓂᖃᑦᑕᖅᐳᖅ
ᓯᖅᑯᒥᓂᒡᓗ ᐊᐅᓚᑲᓪᓛᑎᑦᑎᕗᖅ, 
ᓲᕐᓗ ᐃᑯᓯᒃᑎᑐᑦ ᐃᒪᐅᑉ ᖄᖓᓂ
ᐊᖑᓇᓲᑎᒐ ᐳᒃᑕᔪᖅ ᓱᕋᑦᑎᕋᓱᒃᖢᓂᐅᒃ.

ᐊᒃᓱᕈᑦᑎᐊᕋᓗᐊᖅᖢᓂ ᐲᙱᓚᖅ,
ᐃᕐᓂᐊᖑᓯᒪᖏᑦᑐᑦ ᐊᕕᙵᐅᑉ ᐊᒥᖓ
ᒥᖅᓱᖅᓯᒪᕗᖅ ᐱᖁᑎᑯᓗᒃ ᓴᐳᒻᒥᔭᒃᑕᐅᔾᔪᑎᖓ, 
ᐅᑎᕆᐊᕋᒥᓗ, ᓱᐱᕐᔪᐊᐳᖅ,
ᓴᖖᒋᒃᑎᒃᑲᓐᓂᕋᓱᒧᑦ, 
ᐃᐳᓪᓗᖓ ᖃᒡᓕᒋᐊᖅᐸᕋ ᑲᐱᕙᕋᓗ
ᐅᓈᓐᓄᑦ.
ᐃᙱᖢᖓᓗ ᐆᒥᖓ
ᐊᖕᒍᑏᑦ ᓇᔫᑎᔪᕕᓃᑦ
ᓂᒋᑦᑎᓐᓂᓗ ᐅᐊᖕᓇᑦᑎᓐᓂᓗ
ᐊᓂᖅᑎᕆᓂᖓᒍᑦ ᐱᑯᓂᖕᓂᖓ ᐅᔾᔨᕐᓇᖅᐳᖅ.

—ᐊᐃᕝᕙᒐᓱᒃᑐᓄᑦ ᐃᙱᒐᕿᐱᓕᐅᖅᑕᕕᓂᖅ ᐃᒡᓗᓕᐅᑉ ᐊᓂᒋᔭᖓᓂ, 
1920ᓂ

ᐹᓪ ᓴᐅᑐᕐᔅ

ᐹᓪ ᓴᐅᑐᕐᔅ ᐊᔾᔨᓕᐅᕆᔨ, ᐊᐅᓪᓚᕋᓲᖅ ᐊᕐᕌᒍᓄᑦ ᖁᓕᓄᑦ ᐊᕙᑎᓪᓗ ᓄᓇᕐᔪᐊᒥ 
ᑎᓴᒪᐅᔪᙱᒐᖅᑐᑦ ᓄᓇᕐᔪᐊᑉ ᐊᕕᒃᓯᒪᓂᖏᓐᓄᑦ. ᐊᔾᔨᓕᐊᕕᓂᖏᑦ ᖃᓄᐃᑦᑐᑐᐃᓐᓇᕐᓂ 
ᓴᖅᑭᔮᖃᑦᑕᖅᓯᒪᔪᑦ ᓄᓇᕐᔪᐊᓕᒫᒥ, ᐃᓚᒋᓪᓗᒍ ᓈᓴᓄᑦ ᔩᐅᒍᕌᕕᒃ, ᔩᐅ ᕗᕋᓐᔅ ᐊᒻᒪ ᔮᒪᓂᒥ, 
ᑕᐃᒻ ᐊᒪ ᓚᐃᕝ ᐅᖃᓕᒫᒐᓂᒃ, ᕼᐋᓐᓇᓚᖏᓐᓂᓪᓗ ᓴᖅᑮᔮᖅᑎᑕᐅᓲᓂᒃ ᐱᒃᑯᓵᕈᑎᓂᒡᓗ. 
ᐊᔾᔨᓕᐅᒐᕆᕋᑖᖅᑕᕕᓂᖏᑦ  ᐅᑭᐅᖅᑕᖅᑐᒥ ᓵᓚᒃᓴᕈᑎᒋᓯᒪᒋᕙᐃᑦ, ᓯᕗᓪᓕᖅᐹᖅᓯᐅᒻᒥᑦ BBC 
ᐆᒪᔪᙳᐊᓂᒃ ᐊᔾᔨᓕᐅᕆᔨᑦᑎᐊᕙᐅᓛᕕᓂᐅᓂᖓᓄᑦ ᐊᕐᕌᒎᑉ ᐃᓗᐊᓂ ᓵᓚᖃᕋᓱᐊᖅᑎᓪᓗᒋᑦ 
2011 ᐊᒻᒪ 2013, ᓈᓴᓄᑦ ᔩᐅᒍᕌᕕᒃ ᐊᔾᔨᙳᐊᖓᓂᒃ ᓵᓚᒃᓴᕋᓱᐊᖅᑎᓪᓗᒋᑦ 2013, 
ᓵᓚᒃᓴᕐᔪᐊᓚᐅᖅᓯᒪᖕᒥᔪᖅ 2014 ᐊᔾᔨᙳᐊᕐᔪᐊᓂᒃ ᓵᓚᖃᐅᑎᖃᕋᓱᐊᖅᑎᓪᓗᒋᑦ 2014ᒥ. 
ᐊᕐᕌᒍᑦ ᐊᕙᑎᑦ ᖁᓕᓪᓗ ᐳᓛᕆᐊᖃᑦᑕᖅᓯᒪᔪᑦ ᐊᕙᑎᑦ ᐱᖓᓲᔪᖅᑐᑦ-ᑕᓪᓕᒪᓪᓗ 
ᓄᓇᓕᕐᔪᐊᓄᑦ ᐸᑎᒃᑕᐅᓯᒪᒋᓪᓗᓂ ᐱᓐᒍᐃᓐᓄᑦ, ᑲᓱᑲᖅᑐᖃᑎᒋᔭᐅᓪᓗᓂ ᐊᐃᕕᕐᒧᑦ, 
ᑲᑉᐱᐊᓵᖅᑕᐅᓪᓗᓂ ᓚᐃᔭᓄᑦ, ᐸᕝᕕᓵᖅᑕᐅᓯᒪᓪᓗᓂᓗ ᕿᒥᕐᓗᓕᖕᓄᑦ ᐊᖏᔪᓄᑦ ᒥᑭᔪᓄᓪᓗ. 

69 




